
Тыге ойла Татарстан Республикысе 
марий-влакын Калыкле-тӱвыра ав-
тономийыштым (НКА) вуйлатыше 
Олег Третьяков. Ме тудын дене ма-
рий калыкын йӱлаже, илыш да он-
чыкылыклан ӱшан нерген мутлане-
на.

:: Олег Александрович, мемнам марий калыкын 
илыш-йӱлаже да йӱла пайремже-влак дене палда-
рыза.

–  Аза шочмек, ме родо-шамычым ӱжына, шӱрым 
шолтена, мелнам кӱэштына. Икшывылан лӱмым 
мом ончыктымыжым шотыш налын пуэна. Ко-
лышым пытартыш корныш ужатыме годым мурым 
мурена. Тидым ме айдемын вес тӱняш кайымыж-
лан шотлена. Рвезе-влакым армийыш ужатыме го-
дым шовычым рӱзена. Буймо ялыште армийыш 
кайыше-влакын пушеҥге тӱҥыш имым кереды-
мыштым ужаш пернен. Име, салтакын пӧртылмеш-
кыже, верыштыжак лийшаш. Мый шкеже Кӧле-
гешыште, Агрыз районысо 100 пӧртан ялыште, 
илем. Мемнан дене тыгай йӱла уке. Марий ялласе 
южо йӱлаже, мурыжо икте-весышт деч ойыртемал-
тыт. Семыклан, шудо солымо жаплан, моло пайрем-
лан келшыше посна муро-влак улыт.

:: Жап шуко эртен. Марий калыкын тӱҥ пайрем- 
же – Семык – шке сынжым, ожнысо йӱлаже да мо-
дышыжо-влакым арален коден мо?

 – Пайремын негызшылан кугезына-влакын юмы-
лан кумалмышт, ял илыш ойыртем, еш да мужы-
раҥме йӱла шотлалтыт. Семык годым «Марий па-
тыр», «Марий ӱдыр» лӱмым сулен налшаш верч 
конкурс-влак эртаралтыт. Тений Семык 19 
июньышто Актаныш районышто лиеш.
Семык 1991 ийыште Менделеевск район Элнет 
ялыште уэш ылыжын. Тылеч вара тиде пайрем рес- 
публик кӱкшытым налын да Кукмара, Алабога, 
Менделеевск, Муслюм районлаште эртаралтеш. Кы-
зытсе Семык – калыкле (национальный) пайрем, 
чумыр марий калыкын фестивальжылан шотлал-
теш. Калык вургем, калык муро да куштымаш, ка-
лык модыш, калык кочкыш… Тидын деч посна пай-
рем лийын огеш керт. Кугу ийготан онаеҥна-влак, 
ош вургемыштым чиен, кидыштым кавашке нӧл-
тен, Юмо деч пӱртӱс дене келшен илымашым, поян 
шурно лектышым да, мутат уке, июнь тӱҥалтыште 
чот вучымо йӱрым йодыт. 

:: Ялыштыда эше могай пайрем-влак эртаралтыт?
– 1992 ийыште клуб пелен «Курмызак олык» ан-
самбльым чумыренна. Ансамбль дене ятыр марий 
ялышке миен савырненна. Калыклан муры-
маш-куштымашым веле огыл, а аза шочмо, салтакыш 
ужатыме йӱла-влакым модын ончыктена. У ий тӱҥал-
тыште Шорыкйолым пайремлена, тиде кечын меж 
вургемым чиена, ӱдыр-влак мужедыт. Марий калы-
кын шуко пайремже изарня йӱд гыч кугарняшке кус-
на. Тидыже тоштыеҥ-влакым уштымо дене кылдал-
тын: мончаш олтена, мелнам кӱэштына, тыге тошты-
еҥ-влакын чоныштым куандарена. Ӱярням, Кугечым, 
Агавайремым палемдена. Агавайрем годым, мутлан, 
пасуш лектына, ош-йошкар солыкым шарен, пок-
шекыже кечым ушештарыше салмамуным, пурам 
шындена – пырче муно гай шочшо манын, кинде 
лектыш поян лийже манын йодын пелештена.

:: Шочмо йылмым арален кодаш мом ыштыман, Те 
кузе шонеда? 

– Йоча-влак марий йылмым арняште кум шагат ту-
немыт, тиде, мутат уке, шагал. Сандене шочмо йыл-
ме дене шукырак мутланаш кӱлеш. Шке йылмынам 
ме ешысе йӱла гоч аралена.
Марий йылме – ава шӧр дене толшо шочмо йылме. 
Шке коклаштына ме марла кутырена, марла муре-
на. Тидлан мемнам нигӧ ок туныкто. Кажне ялын 
шке диалектше уло, тудо ял пытымешке аралалтеш. 
Ял ила гын, йылмат лиеш. Кугу олашке кайымек, 
шуко йылман тӱвыра йырвелыште йылмына шула, 
шалана. Сандене йылмынам да йӱланам арален ко-
даш нелырак. Но ме тыршена. Марий-влакын лӱ-
мышт могай сылне! Саскавий, Чачавий, Извай, Ай-
вика, Эрвика… Муро гай йоҥгат. Тидым йомдары-
ман огыл. Яллаште ты койыш тукым гыч тукымыш 

куснен аралалтеш. Йылме мемнам ожнысо илыш 
дене кылда, кугезына-влакым шарныкта, таче ик-
те-весынам пырляшке уша да калыкын волгыдо он-
чыкылыкшылан ӱшаным пуа. Тӱнямбалне шуко ка-
лык ила, кажныжын – шке эртыше илышыже, каж-
ныжын – шке тӱсшӧ, тидын денак тудо поян да 
оҥай.

:: Марий Эл дене кылда пеҥгыде мо? Вашлийме 
верда уло? 

– Татарстаныште марий-влакын икымше погыны-
машышт 2011 ий 1 ноябрьыште лийын. 2012 ий 26 
апрельыште эртаралтше погынымаште мемнан 
ушемна региональныйыш савырныш. 2014 ийыште 
кумшо съезд лие, тушто ятыр йодышым каҥашыме. 
Татарстаныште илыше марий-влакын калыкле-тӱ-
выра автономийышт Озаҥ, Челна олалаште, Менде-
леевск, Алабога, Мензелинск, Кукмара, Муслюм, 
Мамадыш, Актаныш, Арск, Балтаси, Агрыз район-
лаште уло, чылаже – 12. Озаҥысе тӱрлӧ калык ко-
штман рушарня школышто Марий пӧлкам почмо.
Кажне ийын 26 апрельыште Марий талешке кечым 
палемдена. 10 декабрьыште Марий тиште кече эр-
таралтеш. Марий Эл дене пеҥгыде кылым кучена, 
Мер Каҥаш регион-влак кокласе ушем дене келшен 
пашам ыштена. Мый шкеже Российысе ма-
рий-влакын Федеральный калыкле-тӱвыра автоно-
мийыштым вуйлатышын алмаштышыже улам. Ре-
спубликанский программе дене келшышын, чыла 
районышто ял клуб ден книгагудо-влакым чоҥымо. 

2021 – ШОЧМО ЙЫЛМЕ-ВЛАКЫН 
ДА КАЛЫКЫН ИКОЯН УЛМО ИЙ

 «ВАТАНЫМ ТАТАРСТАН» ГАЗЕТЫН СПЕЦИАЛЬНЫЙ ВЫПУСКШО

Марла-татарла мутер

 Сала́м ли́йже – Исәнмесез!
 Салам! – Сәлам!
 Пóро эр! – Хәерле иртә!
 Пóро кéче! – Хәерле көн!
 Поро кас! – Хәерле кич!
 Пагалыме йолташ-влак –  
Кадерле дуслар
 Чеве́рын!  – Сау бул!
 Та́у! – Рәхмәт!
 Кузе́ пашада́ кая?  –  
Хәлләрегез ничек?
 Мотко́ч сай! – Бик әйбәт!

 Шо́чмо йы́лме – Туган тел
 Авай – Әни
 Ачай – Әти
 Ковай – Әби
 Кочай – Бабай
 Мый ты́йым йöрате́м! –  
Мин сине яратам!
 Мый Татарста́ным йöрате́м! 
–  Мин Татарстанны яратам!
 Мотко́ч сай! – Бик яхшы!
 Пайрéм дéне! –  
Бәйрәм белән!

Тиде о‰ай

Йӱла

Тудо кеҥеж тӱҥалме пагыт нерген 
шижтара да икмыняр кече па-
лемдыме «кон пайрем» йӱла де-

не пура. Тудыжо тоштыеҥым уштымо 
дене кылдалтын. Семык Кугече деч 
шым арня вара толеш: Тройчын арня-
се вӱргечын тӱҥалеш да Тройчын 
кечынак – рушарнян – мучашлалтеш. 
А православный марий-влак тудым 
изарня гыч палемдат.

Руш Семык деч палынак ойыртемал-
теш, вет марий-влак тудым вес тӱняш кай-
ыше-влакым уштымо йӱлалан пӧлеклат. 
Нунын деч сурт сомылкам, озанлык па-
шам вораҥдарымаште, тыг- 
лай илышыште йӧным ышташ, арал-
тышым йодыт. Ожнырак пайрем йӱла-
влак суртым, ешым пеҥгыдемдымашке 
виктаралтыныт. Пайрем ял калыкым ик-
тыш чумыраш, келшен илаш, родо-тукым 
кылым саемдаш, икоян лияш полшен.

Чыла йӱлам пайрем шуйнымо кечы-
лаште шке радамже дене шукташ тыр-
шеныт. Икымше кечын тӱҥ шотышто 
аралтыш дене кылдалтше йӱла-влакым 
эртареныт, сандене кечыжат нелырак 
лийын. Эрден эрак кочкышым ям-
дылыме деч посна чыла моло пашам ча-
реныт. Кечывал марте шке кудывече деч 
торашке лектын коштын огытыл. Сур-

тышкат ӧрдыж еҥын пурымыж деч ше-
кланеныт да тидым эскереныт. Ойгым, 
осалым конден кертме деч лӱдыныт, 
эсогыл ты кечын вольыкымат кӱтӱш 
колтен огытыл.

Йӱла кочкышым ямдылымеке ушташ 
тӱҥалыныт. Ешыште эн кугу ийготан он-
чылгоч ямдылыме шӧрлыкеш але 
юмоҥа ваштареш вес тӱняш кайы-
ше-влак лӱмеш сортам чӱктен. Нунын 
деч ты тӱняште илыше-влаклан сай 
илаш йӧным ышташ йодын. Вара чылан 
кочкышым авызлаш шинчыныт. Тидын 
годым кочкышын изи ужашыжым колы-
шо-шамычланат посна атыш пыштеныт.

Вӱргече гыч изарня йӱд ик эн лӱдык-
шылан шотлалтын, молан манаш гын 
осал вий озалана манын ӱшаненыт, вет 
тудо черландарен але шинчам возык-
тен кертын. Аралалташ манын, туло-
тым ылыжтеныт, пычал гыч лӱйкале-
ныт, йӱк-йӱаным луктыныт, шке сур-
тым, ялым эскереныт.

Самырык-влак ты йӱдым тӱрлӧ мы-
скара томашам ыштылыныт: рвезе-влак 
капкам петырен шынден кертыныт але, 
пӧрт, монча ӱмбаке кӱзен, тӱньыкым пе-
тыреныт, мончаште вӱдан атым ястаре-
ныт. Ӱдыр-рвезе-влак ты йӱдым олык 
лапыште эр марте эртареныт.

Эр велеш кажне суртышто мончам 
олтеныт да мушкылт лектыныт. Тыге 
осал деч эрыкталтыныт да эмлалты-
ныт. Вет ты мончалан лӱмын тӱрлӧ 
шудо гыч вӱдым ямдыленыт. Выньы-
кымат 41 тӱрлӧ кушкыл гыч пидыныт. 
Сандене тыгай выньык дене чынжы-
мак капкылым эмленыт.

Семык пайрем кечылаште чыла 
йӱлам шукташ тыршеныт: мланде дене 
кылдалтше пашам ыштен, вургемым 
мушкеден, куэмым ошемден, шӱртым 
чиялтен огытыл. А йӱлам шукташ огыл 
гын, пӱртӱс зияным – шолемым але 
тӱтаным – колта манын ӱшаненыт.

Кугарня «Лопка семык» маналтын. 
Уло калык гуляен. Икте-весе деке унала 
коштыныт, кӱсле, шӱвыр сем почеш 

муреныт, куштеныт. Ты кечын сӱаны-
мат эртареныт. Эшежым рушарнянже 
православийым кучышо марий-влак 
Тройчыным палемденыт, а шочмын – 
Мланде шочмо кечым.

Семык деч вара «яра кеҥеж» але 
«сынсажап» тӱҥалын. Тудо кок-кум ар-
ня шуйнен. Тиде пагытыште марий ка-
лык мландым тӱкен огыл. Тыге пайрем 
арня мучашке лишемын. Кре-
саньык-влак эркын шудо жаплан ям-
дылалтыныт.

Тачат Семык – тӱшкан палемдыме ма-
рий калык пайрем. Тудо фестиваль се-
мын эрта. Участникше-влак чылан гаяк 
национальный костюмым чият, калык 
семӱзгар почеш мурат, куштат, тӱрлӧ се-
мын модыт, пайрем сийым авызлат.

2010 ийысе калык перепись 
почеш, Российыште 547 605  
марий илен. Нунын кокла гыч  
290 863 еҥже – Марий Элыште.

 Марий-влак тӱшкан Угарман 
кундемыште (6 415 еҥ), Пермь 
велне (5 395 еҥ), Свердловск  
областьыште (23 801 еҥ), тыгак 
Башкортостаныште (103 658 еҥ),  
Удмуртийыште (8 067 еҥ) илат.  

 Татарстан Республикыште  
18 848 марий уло.

Йӱла

ОЛЕГ ТРЕТЬЯКОВ:

«ЯЛ ИЛА ГЫН, ЙЫЛМАТ ЛИЕШ»

СЕМЫК

СЕМЫК ПАЙРЕМ 
ДЕНЕ!
Татарстан Республик  Кугыжаныш 
Советын Председательже, Татарстанысе  
Калык-влакын ассамблейыштын 
Советшын Председательже 
Ф.Х.Мухаметшинын Семык марий культур  
национальный пайрем дене 
саламлымашыже

Шерге таҥ-влак!
Республикын Кугыжаныш Советшын депутатше-влак, Татарстанысе 

Калык-влакын ассамблейыштын Советше лӱм да шке лӱмем дене тендам 
Семык марий пайрем дене саламлем!

Ятыр курым ожнак шочшо тиде пайрем кызытат марий калыкын 
илышыштыже ик эн кумдан палемдалтше, йӧратыме да ушеш кодшо  
пайремлан шотлалтеш. Тудо кужу жап вучымо кеҥеж толмылан йывыр-
тыме куан шӱлыш, илышын сеҥалтдыме вий-куатшылан ӱшаныме да ку-
гезе-влакым шарналтыме шӱлыш дене шыҥдаралтын.

Акрет годсо йӱлам тачысе кечын ойыртемже дене чак ушен шогымо 
жапыштак Семык  национальный шӱлышымат йомдарен огыл. Тудо 
тукым-влак коклаште кӱрылтдымӧ кыл улмым, марий-влакын шке-
ныштын исторический ден шӱм-чон поянлыкыштлан ӱшанле улмыштым 
символ семын ончыктен шога. Калык шарнымашын эреак шыргыктен 
йогышо памашыж семын тудо воктене улшо еҥ-влакым  йӧраташ калык- 
лан вий-куатым пуа, родо-тукым кылым, йолташ да поро пошкудо-ша-
мыч кокласе кылым  пеҥгыдемда.

Марий национально-культурный автономийын  вийже дене, Калык-влакын 
ассамблейыштын, Культур министерствын, муниципальный администра-
ций-влакын полшымышт дене  Татарстаныште  тиде чапле пайрем ынде 31-ше 
гана эртаралтеш. Кажне ийын у ужаш-влак дене пойдаралтеш, шуко еҥан сылне 
пайрем Татарстан Республикысе ола ден районла, Марий Эл да Россий Федера-
цийын  регионлаж гыч утларак шуко  участник ден уна-влакым чумыра.

Тыгай мемнан шоненак ыштыме ошкылна. Республикыште кугыжа-
ныш национальный политикым саемдыме, тӱрлӧ калык гыч лекше да 
тӱрлӧ верам кучышо  еҥ-влак коклаште  келшымашым да ваш-ваш 
умылымашым  пеҥгыдемдыме йодышлан шукертсек кугу тӱткыш ойы-
ралтеш. Тидын негызеш мемнан пӧртна – Татарстан – чоткыдо да чыла-
лан йӧнан лийже манын, ме кызытсе пӱтынь историйна мучко йылме ден 
культурым, иза-шольыла  келшен илымым  арален кодаш тыршена.

Шочмо йылме да калык-влакын икоян улмо идалыкыште мемнан 
акрет годсо млдандыштына илыше чыла калыкым поснак пагалымынам, 
мемнан шуко национальностян  республикнан шуко тӱрлӧ сынан куль-
туржым умбакыже пойдарымашке,  калыкын илышыжым саемдымашке 
да  кундемнам пеледыктымашке шкенжын традицийже да йӱлаже, йыл-
мыже да шӱм-чон поянлыкше наследийже дене надырым пыштыше  каж-
не этносын шергакан улмыжым эше ик гана  ончыктымо шуэш.

Уло шӱм-чон дене тендам тиде чапле пайрем дене  саламлем, тыланда 
да лишыл еҥда-влаклан пиалым, тыныслыкым, порым, илышыште чыла 
сайым, ончыкылан ӱшаным тыланем.

 «ӰШКЫЖ АЛЕ УШКАЛ ВУЙ»
Ялыште илыше да вольыкым кучышо-влак презе шочмым кугу событийлан  
шотлат. 
Презе шочмеке, 5-6 кече деч вара марий-влак йӱла почеш кочкышым – тувыр-
тышым – ямдылат. Тудым тамлен ончаш суртоза ден озавате родо-тукымыштым, 
пошкудыштым ӱжыт. Ӱстелтӧрыш шичме деч ончыч оза юмылан пелешта, вольык 
ешаралтмылан таушта да ушкалжат шӧран, шӧржат нугыдо лийже манын кума-
леш, вольыкым ончымаштат, еш илышыштат чыла сайым йодеш. Тувыртышым 
кочкаш икшыве-влак дене пырля тичмаш еш дене шинчыт. Уна-влак эн ончычак 
озан ӱжмыжлан тауштат да ушкалжат, презыжат  таза, ончыкыжымат презан ли- 
йышт манын каласат да сийым тамлат. 
Тувыртыш – марий калыкын кочкышыжо, тудым лийше ушкалын шӧржӧ гыч 
ыштат. 
Лийше ушкалын шӧржӧ 3-4 кече кишан, тудо белоклан поян, маныт. 
Кишан шӧр гыч сырым ышташ манын, ушкал лиймеке, лӱштышым 3-4 кече погат 
да ик атыш пыштен лугат, шинчалым пыштат, а вара 15 минут шолтат.  Тудым 
шӱрен налыт да йӱкшаш шындат – сыр ямде. Тиддеч вара сырым шолшо шӧрыш 
пыштат да уэш шолаш пуртат.
Тувыртышым тарелкаш пыштен пуат, тушко ушкал ӱйым ешараш гын, тамлырак 
лиеш. Тудым мелна дене кочкаш темлат. Ты кочкыш эшат тутлырак лиеш, да 
мӱшкырат темеш.   

ОҤАЙ ПАЛЕ ДЕН ФАКТ-ВЛАК
Марий йылмыште «у» буква – буква гына огыл, а тичмаш мут. Рушлаш-
ке кусараш гын, тудо «новый» лиеш.
Марий-влакын просветительышт Г.Г.Кармазин лийын. Но фамилийышт 
икгайрак йоҥгымылан кӧра тудым руш историк дене лугеныт.

Шыҥа шуко лиеш гын, кинде сай 
шочеш.
Шырчыкиге-шамыч шырчык- 
омарта гыч вуйыштым луктын 
йӱкланат гын, шемшыдаҥым ӱдаш 
жап.
Йылме лӱгышта гын, иктаж шоя 
лектеш.
Агытан клат йымалне мура– йӱр 
лиеш. 
 Йӱдым кылмыкта – кечывалым 
лум огеш лум.
Шем пыл толеш, а мӱкш-шамыч 
тугак пашам ыштат гын, йӱр огеш 
лий.
Карме чот пурлеш – йӱр лиеш.
Кок шем шорык але тага ӧрге-
дылыт гын, йӱр лиеш.
 Агытан кастене мура–сар лиеш.
 Агытан капка ончыко толын му-
ра – уна толеш.

Поро пошкудо
МАРИ

ТАТАР ПЕЛЕН МАРИЙ-ВЛАКАТ ИЛАТ

Тачысе кечылан Озаҥ олаште 3698, Набережные Чел-
ныште 3408 марий илен. Район еда тыгай сӱрет: Агры-
зыште– 2931, Менделеевскийыште – 1227, Алабогышто – 
958, Зеленодольскийыште – 880, Мензелинскийыште – 795, 
Нижнекамскийыште – 762 , Кукмараште – 754, Мама-
дышыште – 621, Муслюмышто – 598, Актанышыште – 526, 
Балтачыште – 319, Арскийыште – 286, Альметьевскийыште– 
142, Тукаевскийыште – 118, Азнакаевскийыште – 101, Бу-
гульминский ден Высокогорскийыште – 99 гыч, Заинский-
ыште – 78, Лениногорскийыште – 59, Атняште – 44, Лаи-
шевскийыште – 42, Верхнеуслонскийыште – 37, Сарманов-
скийыште – 27, Тетюшышто – 21, Алексеевскийыште – 19, 
Пестречинский ден Ютазинскийыште – 17 еҥ гыч, Аксубаев-
ский ден Бавлинскийыште – 16 гыч, Нурлатыште – 15, Буин-
ский, Камско-Устьинский ден Чистопольскийыште – 13 гыч, 
Кайбицкий, Рыбно-Слободской, Сабинскийыште – 12 гыч, 
Алькеевский ден Тюлячинскийыште – 10 гыч, Новошешмин-
скийыште – 9, Спасскийыште – 6, Апастовскийыште – 4, 
Дрожжановский ден Черемшанскийыште – 2 гыч.
Эн шукын марий-влак Агрыз районышто (районысо ка-
лык гыч 8%) илат. Чылаже 34,7 тӱжем еҥ, тышеч 58,9% – 
татар-влак, 24% – руш-влак, 8,2% – марий-влак, 6,6% – 
удмурт-шамыч, 2,3% – вес калык-влакын еҥышт.

Семык – марий калык кечышот радамыште ик эн йöра-
тыме йÿла пайрем.

Уял илем кандаш ялым уша. Моло ялысе 
семынак рвезе тукымым ола шкеж деке 
шупшеш. Самырык-влак Москваш, 

Озаҥыш каят, а ял илалше-шамычын ки-
дыштышт кодеш. А вет лийын тугай пагыт, ку-
нам тыште марий-влак гына иленыт, ик калык 
гыч лекше айдеме весын дене ушнен. Санденак 
ты кундемыште тӱрлӧ национальностян ешым 
вашлияш лиеш: украин-марий, марий-вьетнам. 

Курыкӱмбал ялыште 50 пӧрт уло. А теве  
Сэҥерыште ала-кунам кок озанлык веле ли-
йын,  таче гын – 20 утла. Тый пӧртым чоҥет, ту-
до чоҥа… Тыге оралте-влак шукемыт. Ольга 
Санникова тиде ялыштак шочын, шке жа-
пыштыже журналистлан пашам ыштен, а кы-

зыт – шукыж годым Москва ден шочмо верже 
кокласе корнышто, шке ялжын ончыкылыкшо 
верч тырша. Сеҥен налме 750 тӱжем теҥге ку-
гытан грант дене таче тиде ялыште марий эт-
нографий тоштер чоҥалтеш. Ольган мутшо по-
чеш, тыште пӧрт, кудывечысе моло оралте, 
монча, ончерым эртараш лӱмынак зал да молат 
лийыт, тӱрлӧ фильмымат ончыкташ палемде-
ныт. Икманаш, XIX курымын ялжым почаш 
шонат. Каласыман, тыште мланде йымач йыр-
гыктен лекше памашат уло, да тиде корно дене 
ала-кунам Екатерина II шкежак кудал эртен! 
Шуко мо нерген уло каласкалаш. «Тольык ту-
рист-влакым ӱжын, кумылаҥден моштыман – 
тыманмеш толыт. Москва гыч уна-влак мемнан 

пӱртӱсым эреак куанен да ӧрын ончен каят», – 
ойла Ольга.

Тоштерым августышто почаш шонат, сандене 
ялыште – «шокшо» жап. Ольга моло калыклан 
марий-влакын илышышт да йӱлашт нерген 
моткоч каласкалынеже. Тудо ӱшана: марий ял 
турист-влаклан оҥай лиеш. А Кукмара районы-
со марий национально-культурный автоно-
мийым вуйлатыше Леонид Искаковын йот уна-
влакым вашлийме опытшо уло: эстон-ша-
мычын кумылышт волен огыл.

Ялым «Кна вел» чапландарен

Уке-уке, тиде айдемын лӱмжӧ огыл – тыге фольк- 
лор ансамбль маналтеш. Лӱм-влак шотышто ой-
лаш гын, тыште утларак Санди, Сайлима, Яппар, 
Акнави, Мозаффар, Оксана-шамыч вашлия- 
лтыт. Конешне, самырык ача-ава-влак чӱчкы-
дынак кызытсе жапысе лӱм-влакым пуат. А он-
чыч, кунам киндым шкак кӱэштыныт, шоч-
шыштым тӱрлын лӱмденыт. Кинде могай мотор, 
пушкыдо, вужга лийын, тугай лӱмым йочалан 
пуэныт. Кызыт, наверне, тыгай йӧным шагал еҥ 
кучылтеш. Ансамбль шотышто ойлаш гын, ту-
дым ялысе туныктышо-влак Леонид Искаков ден 
Моисей Ямбулатов чумыреныт.
Леонид Искаков, Арск педагогический кол-
леджым тунем пытарымеке, тӱҥалтыш клас-
слаште туныктен. Армий деч вара лаборантлан 
пашам ыштен, «нолевой-шамычым» школлан 
ямдылен. Варажым Озаҥ педагогический инсти-
тутын физике факультетшым заочно тунем пы-
тарен да математикым, музыкым туныкташ 
тӱҥалын. 1998 ийыште тудым шочмо Курыкӱм-
бал ялышкыже школ директорлан пашам ышташ 
колтат. Тыге 2017 ий марте тушто йоча-ша-
мычым туныктен да тунемме верым вуйлатен. 
Леонид Искаков – Татарстанын сулло тунык-
тышыжо, паша стажше – 48 ий. Таче кечылан ту-
до ялын кугуракше, марий юмыйӱлам шуктышо 
айдеме.
– 1985 ийыште ялысе клубышто «Кна вел» ан-

самбльым чумыренна да варажым тудын дене 
республикнан да тӱнян тӱрлӧ кундемыштыже 
лийынна. 1992 ийыште ансамбльлан «междуна-
родный» лӱмым пуэныт. Ик Эстонийыште гына 
ныл гана лийме. Финляндийысе тӱнямбал фести-
вальыште усталыкым ончыктенна, Казахста-
ныште эртаралтше Сабантуй пайремыште марий 
калыкым чапландаренна. 36 ий жапыште ан-
самбльыште чылаже 200 наре участник лийын. 
Самырыкат, илалше-шамычат улыт. Ансамбльым 
эреак иктаж-кушко ӱжыт, молан манаш гын мем-
нан – шке йӱкна, илыше йӱк. Шкеже гармонь, ку-
рай, флейте, шӱвыр (сорнай) дене шоктем, – ойла 
Леонид Искаков. – Эстонийыште мемнам родо 
семын вашлийыт. Таллин олаште илыше марий 
пӧръеҥ Алексей Алексеев ялна, йӱлана нерген 
«Новый хлеб» («Яна ипи») фильмым войзен, ту-
дым Тарту олаште ончыктен – эсогыл шинчавӱд-
нат лектын, вет марий кундемнам уло тӱнялан 
палдарат! 2015 ийыште Эстонийысе 12 шко-
лышто моштымашнам ончыктенна. 
Тыге нуно тӱвыра гоч шкеныштым моло калык- 
лан палдареныт. Леонид Искаковын ойлымыж 
почеш, куштымашышт Марий Элысе, Башкорто-
станысе да моло кундемысе марий-влак деч  
ойыртемалтеш. Ансамбльын репертуарыштыже 
тудыжо 12. А могай гына мурышт уке?! Ӱмаште 
«Мыйын тукымвожем» республик кӱкшытан 
конкурсышто Сэҥер гыч Искаковмыт еш икым-
ше верым сеҥен налын.

Вольык чапле мо?

Ты кундемыште «Шорыкйол» пайремым ойырте-
малтшын эртарат. Ял калык, мыжерым, межге-
мым чиен да чурийым тӱрлӧ маске дене шылтен, 
пӧрт еда коштеш. Ончычракше марий-влак деке 
гына пуреденыт гын, кызыт – вес калыкын шоч-
шыж-влак декат. Нуныжо кумылын вашлийыт, 
ӱстелым погат. Тыгай пайрем годым уна-шамы-
чет вӱташ лектыт, вольыкым ончалыт: тудо чапле 
гын, суртозам моктат, а каҥгарак – поро ой-
каҥашым пуат.

Сугынь

Семык пайрем годым вес тӱняш кайы-
ше-влакым уштен шарналтат, сай шурно лектыш- 
лан йӧным ышташ йодыт гын, 12 июльышто – 
Петро кечын – Сӱремым эртарат.

– Ялыште шнуй изолык уло, тушто шнуй пу-
шеҥге, онапу, кушкеш. Тудын гоч ме юмо дене 
мутланена. Тумо, кож, пӱнчӧ – тиде мемнан пу-
шеҥге-влак. Тымарте ме имньым шӱшкылынна 
гын, кызыт – тагам. Ончыч тыгайыш йо-
ча-влакым пуртен огынал гын, ынде, шонена, тек  
ужын кушкыт. 2019 ийыште Магнитогорск гыч ик 
марий надырлан тагам конден. Тудын ачаж ден 
аваже ала-кунам ты кундемыште иленыт, но 
раскулачиватлыме деч вара нуным вес кундемыш 
колтеныт. Родо-тукым ончылно пытартыш поры-
сыштым шукташ пӧртылыныт. Ты кечын мемнан 
деке шуко ола, мутлан, Москва, Тюмень, Набе-
режные Челны, гыч марий-влак толыт, – ойла 68 
ияш Леонид Искаков.

Тений верысе школышто 66 икшыве шинчы-
машым пога. Школым вуйлатыше Алмаз Файз-
рахмановын мутшо почеш, 17 ӱдыр-рвезе йоча-
садыш коштеш. Марий икшыве-влак кокла гыч 
80-90 процентше татар йылмым пала. А пай-
рем-влак ты кундемыште татар йылме денат, 
марлат эртаралтыт. Шушаш тунемме ийыште 
икымше классыш куд йоча толеш, нунын кокла 
гыч пелыже – марий, пелыже – татар.

– Школышто марий йылмым шочмо йылме 
семын 1-11-ше класслаште арняште кум гана ту-
ныктат, кружок-влак улыт. Йоча-шамыч шочмо 
йылмыштым огыт мондо. Тиде ешыштат, шко-
лыштат мутланымашын лектышыже. Шочмо 
йылмын да калыкын икоян улмо идалыкыште 
кажне тылзын тӱрлӧ пайрем эрта, тушко ме ку-
мылын ушнена. Йоча-влак конкурслаште призан 
верлам сеҥен налыт. Мый шкежат тиде школы-
мак тунем пытаренам да ынде 15 ий тыште ту- 
ныктем, – ойла марий йылмым туныктышо Ири-
на Родыгина. 

КАЖНЕ ЯЛЫН ШКЕ ЛЕОНИДШЕ, 
МОИСЕЙЖЕ ЛИЙЫТ ЫЛЕ ГЫН…

Кукмара районысо марий Уялым Эстонийыштат, Финлянди- 
йыштат палат, коклаштышт эсогыл икте-весе деке унала миен 
коштмо йӱла уло. Кузе тыге? Молан кӧра тиде марий ял тӱням-
балне тынар чапланен, могай тугай секретше уло, маныда? Ти-
дым пален налаш манын, меат тушто уна лийна: кажне ялын 
шке Леонидше, Моисейже да Ольгаже лийыт гын, илыш теве кузе 
шолын кертеш улмаш! 

Валентин КОЛУМБ

Кинде 

Эше пасушто лум шартыш кодын,
Эрдене йӱштӧ, кеч пижым чий.
Вашкаш кӱлеш: лектеш кече модын –
Лавыран пасушко пураш ок лий.

Вашкаш кӱлеш: лум деч эрныше озым
Озажлан ынже керт ӧкынен;
Пукшен кодет кажне нӧргӧ вожым –
Вара кертеш тыйым шке пукшен.

Пасу мастарын куанже – мланде,
Кӱлеш ава семынак йӧраташ.
Уста еҥ тудым керек-кунам ямде,
Копаш туржылден, пӱжвӱдеш нӧрташ.

Пӱжвӱдын тамже ок код парчаште,
Но кинде тамым пурта шинчал.
Векат, паша тамым шижаш умшаште
Тӱняште тутло нимо дечат.

Налат кӱэштме шышталге киндым,
Уржа таманым тӱкет тӱрвеш –
Пасу мастарын чоштыраҥше кидым
Шупшалме дене иктак чучеш.

1955 ий
Сергей ЧАВАЙН

Ото

Ик тымык ото уло мемнан элыште,
Шога тудо ото кугу ер серыште.
Тушто ладыра деч ладыра пушеҥге 
			               кушкеш,
Тушто мотор деч мотор саска шочеш.
Тушто, ужар лышташ лоҥгаште, 
шӱшпык мура,
Тудо ото гыч ерышке яндар памаш йога.
Тушто шудыжат ужаргырак,
Тушто пеледышат сылнырак.
Тудо отым мый йӧратем,
Тушто пушеҥгым руышым мый вурсем.

1905 ий 2 декабрь

Марий калыкын лÿмлö еҥже-влак
 Асылгарай Султангараевич Япеев (1929 ий 26 август, Татарстан, 
Муслюм район Пӧлер села) – россий стоматолог, медицине науко док-
тор (1993), профессор (1994), Удмуртийын сулло изобретательже 
(1995). 100 утла савыктыме пашан авторжо, нунын коклаштак – моно-
графий-влак, 7 изобретений. Удмуртийысе стоматолог-влак ушемын 
председательже. 
 Олег Михайлович Герасимов (1937 ий 16 февраль, Татарстан, 
Менделеевск район Элнет ял) – педагог, музыковед, шымлызе, фольк- 
лорист. Тудын шымлыме сферже – республикын профессиональный 
музыкальный искусствыжо, марий композитор-влакын творчествышт 
да фольклор творчестве. 
 Михаил Степанович Герасимов (Г.Микай) (1885 ий 7 октябрь- 
1944 ий 7 апрель, Татарстан кундем, Менделеевск район Элнет ял) – 
Татарстанысе да марий поэт, педагог-просветитель. Пашан Геройжо. 
Поэт да педагог Г.Микайын лӱмжым Татарстан Республик  Менделе-
евск районысо Элнет кыдалаш школ нумалеш. Шочмо кундемысе Эл-
нет ялыште Г.Микайлан памятникым шогалтеныт.
 Михаил Яппарович Яппаров (1921 ий 18 декабрьыште ТАССР, 
Кукмарий район Курыкӱмбал ялыште шочын) – педагог, Кугу Отече-
ственный сарын ветеранже. 
Боевой заслугыжлан кок Йошкар Шӱдыр орден, Отечественный сарын 
I степенян орденже да ятыр медаль дене наградитлалтын.
 Леонид Александрович Искаков (1953 ий 20 март) – Татарстан Ре-
спубликын сулло туныктышыжо, Татарстан Республикын «Кукмарий 
районысо марий-влакын национально-культурный автономийышт» 
верысе мер организацийын председательже, Кукмарий районысо она-
еҥ, «Кна вел» марий калык фольклор ансамбльын вуйлатышыже.
 Леонид Васильевич Шабалин (Татарстан Республикысе Кукмарий 
районышто шочын, но кужу жап Набережные Челны олаште ила) – уста 
марий тӱрызӧ, Набережные Челны оласе марий-влакын националь-
но-культурный автономийыштын ончычсо правлений председательже. 

Рецепт-влак

Подкогыльо
Подкогыльо – шыдаҥ руаш гыч марий националь-
ный кочкыш. Такшым тудо торык кӧрган вареник 
гайрак. Таче ме тыланда торыкан-шоганан подко-
гыльым ыштен ончаш темлена.
Кӱлеш: 1 стакан ложаш, пел стакан вӱд, 2 муно,  пел ки-
ло торык, 5 шоган, 20 г ушкал ӱй, там шот дене – шин-
чал.
Тыге ямдылыман:
шоганым шӧртнялге тӱсан лиймешкыже жаритлена. Торы-
кышко муным, жаритлыме шоганым пыштена да сайын ва-
рена. Ынде руашым нӧштылына. Тидлан леве вӱдыш муным, 
шинчалым, шоктмо ложашым пыштена. Руашым йытыр де-
не шарена. Тушеч стакан дене тыртыш-влакым темден лук-
тына, покшекышт ямде кӧргым оптена, тӱржым ушена. Ямде 
подкогыльым шинчалтыме вӱдыштӧ шолтена. Тудо, вӱдын 
шолаш пурымекше, 5-7 минут гыч кӱэш.
Подкогыльо ямде! Тудым ушкал ӱй але ӱмбал дене коч-
каш моткочак тамле! 
Перкан лийже!  

Команмелна 
Пеҥгыде шере руашым, салман  

кугытшылан келшышын, 1,5-2 мм  
кӱжгытан вичкыж лепошка семын  
шарат. Тудым жарочный шкафыште 
чевергаш тӱҥалмешкыже кӱктат, вара 
ӱмбакше шӱльӧ ложаш, кефир, виш-
кыде торык да ӱмбал вартышым 
пыштен шарат. Мелнам уэш чевер-
гымешкыже кӱктат, вара кумшо лон-
чым йыгат. Тиде – ӱмбалыште 8-10 шагат шинчыктыме 
шӱльӧ шӱраш. Тылеч вара мелнам уэш кӱктат, пелтыме але 
тыглай ушкал ӱйым йыгат да шокшынек ӱстембаке шындат.
Тыгай мелнам кӱэшташ кӱлеш:
1-ше лончылан:  90 г ложаш, 1 муно, там шот дене – шинчал;
2-шо лончылан: 15 г шӱльӧ ложаш але 15 г манный 
шӱраш, 50 г шӧр але 50 г кефир але 50 г вишкыде торык, 
30 г ӱмбал;
3-шо лончылан: 45 г шӱльӧ шӱраш, 75 г ӱмбал.

– 2002 ийыште марий калыкын илыш 
корныжым шымлаш кумылаҥым, сандене 
Озаҥысе архивыш кошташ тӱҥальым. 
Олаште илем гын, ик паша ыле. А тыге кор-
нылан жап кӱлын. Архивыш кум-ныл ий 
кошташ логале. Вара ик марий шанчызе 
историйым калык деч йодышташ темлыш. 
Книгам возымо пашам кудалташ шонымо 
татат ик гана веле огыл лийын. Тунамже 
тӱҥалме пашам мучаш марте шукташ зем-
лякем-влак кумылаҥденыт. Районышто 
124 утла ял шотлалтеш. Ты чот гыч шым-
лыштыже уверым погенам, марий шӱгар-
лам шымленам. Мемнан дене вич марий 
ял уло. Районышто 754 марий ила. 
Уялыште чылаже 550 еҥ шотлалтеш. Та-
тар-шамыч денат, удмурт-влак денат мут-
ланенам. Тау нунылан, шуко документым 
арален коденыт. Марий-влак мемнан кун-
демыште VI курымыштак иленыт. Калыке-
мын илыш-йӱлажым, историйжым, рели-
гийжым шымленам. Ялыште портышке-
мым йӧреныт, корзиҥгам пидыныт, пӱке-
ным ыштеныт… Да теве 17 ий  гыч книга 
ош тӱняшке лекте, – каласкала шоҥгыеҥ.

Моисей Ямбулатов 1941 ийыште Курык- 
ӱмбал ялыште шочын, Уял, Оштырма Юмья 
школлаште шинчымашым поген, Марий 
кугыжаныш педагогике институтым тунем 
пытарен. Ончычшо тӱҥалтыш класслаште 
туныктышын специальностьшым налын, 
вара тӱрлӧ семӱзгарым, гармоньым шок-
таш тунемын. Ача деч посна кушкын, сан-
дене илыш тудым чыла нелылыкым сеҥен 
лекташ туныктен. Шахтёр лийнеже улмаш, 
но шинчаж дене кылдалтше изирак ситы-
дымашлан кӧра шонымашыже шукталтын 
огыл. Ялыште школым чоҥымо пашаште 
тыршен. Махачкалаште мланде чытырнал-
тме деч вара тушко каен. Тылеч вара Гру-
зийыште, Сухумиште, Киров да Татарстан 
кундемлаште шуко мом чоҥен. Ӧрдыж 
мландыште куд ий коштын. А вара, мӧҥгӧ 
пӧртылмекыже, ялысе йоча-влаклан марий 
ден руш йылме предметлам туныкташ 
тӱҥалын.

Марий культурым вияҥдыме да арален 
кодымо пашашке надырым пыштымыж-

лан «Татарстан Республик культурын сул-
ло деятельже» чап лӱм дене палемденыт. 
Тудо ялыште «Кна вел» ансамбльым чу-
мырен, тидын дене клубым тӱвыра пӧр-
тыш савырен. Тушкыжо вара самырык-
шат, илалшыжат кумылын кошташ тӱҥа-
лыныт. Ончычшо Курыкӱмбалне марий 
фольклорым магнитофоныш возен. Ялысе 
кова-влак Моисей Якаровичлан мурым 
муреныт, легендым каласкаленыт. Чыла 
тидым туныктышо-влак дене колыштме-
ке, фольклор ансамбльым чумыраш куты-
рен келшеныт. Пырляк марий кушты-
машым шотыш конденыт. Тудо, конешне, 
куштызо огыл. Сандене ялышке дипломан 
хореограф Игорь Иванов толын. Ямбула-
тов фольклор аланысе шинчымашыж дене 
палдарен гын, Иванов кушташ туныктен. 

– Таче мый тиде ялыште эн шоҥго улам. 
Марий юмыйӱла дене кылдалтше шот-ра-
дамым эртарем. Чыла, мом мый тӱҥалы-
нам, таче Леонид Искаков шуя. Тудат 
юмыйӱла аланыште кугурак. А ансамбльым 
пырля чумыренна, – манеш тудо. 

Моисей Ямбулатовын мутшо гыч, ма-
рий-шамычын вургемыштышт тӱҥ  
тамга – лыве. Тидыжым тудын книга ко-
мыштыжат ончыктымо.

– Йочам годым авам пӧртыш чоҥеш-
тен пурышо лывым «колышын чонжо» 
манын. Тыште – кугезына-шамычын чо-
нышт. Мемнан 140 наре юмына уло, ты-
шечын индешыже тӱҥлан шотлалтеш. Ну-
нылан шнуй пушеҥге гоч кумалына. Ма-
рий-влакын философийышт почеш, ожно 
Юмо ден пушеҥге тул гоч мутланеныт, – 
палдара Моисей Якарович. 

М.Ямбулатов дене школышто вашлийна. 
Тудо йоча-шамыч дене мутланашат, шах-
мат дене модашат жапым муо. Мут толма-
шеш, шахмат дене моткоч сайын модеш! 

– Мемнан чыла ӱшанна – тиде йоча ден 
самырык-влак. Ялыште пӱртӱс моткоч 
сылне, пӧрт-шамыч чыла шотыштат 
йӧнан улыт – иле да иле веле! Мо улыжым 
аклен, йӱлам, историйым, юмыйӱлам да 
культурым арален гына моштышт ыле, – 
манеш Моисей Якарович.

КНИГАМ 17 ИЙ ВОЗЕН
Пӧртым чоҥаш, йоча-влакым йол ӱмбаке шогалташ, пу-
шеҥгым шындаш, книгам возаш… Чыла тиде марий-ша-
мыч коклаште пӧръеҥын аманатшылан шотлалтеш. 
Уялыште илыше 79 ияш Моисей Ямбулатов чыла тидым 
ыштенам манеш да ынде ласка чон дене ила. Ма-
рий-влакын илыш корныштлан пӧлеклалтше «Оштор- 
ма – Кукморские марийцы» книгам тудо 17 ий возен.

Тиде приложенийым ямдылымашке чолган ушнымылан ре-
дакций «Татарстанысе калык-влакын Келшымаш пӧртышт» 
ГБУ-н директоржо Ирек Шариповлан, этнокультурный паша 
отдел вуйлатыше Любовь Тукаевалан, «Татарстан Респу-
бликысе марий-влакын национально-культурный автоно-
мийышт» РОО-н актившылан таушта.


